
Prishtinë, 12 nëntor 2024 
              Kodi i ZRRE‐së: V_2538_2024 

Bordi i Zyrës së Rregullatorit për Energji  

Duke u bazuar në: 

− Nenin 9, paragrafi 1, nën-paragrafi 1.7, nenin 15 dhe 17 të Ligjit për Rregullatorin e Energjisë 
(Nr. 05/L-084); 

− Nenin 17 dhe 18 të Rregullës për Zgjidhjen e Ankesave dhe Kontesteve në Sektorin e Energjisë; 

− Aktgjykimin e Gjykatës së Apelit me AA.nr.389/2023; 

− Aktgjykimin e Gjykatës Themelore A.nr. 1804/2019; 

në seancën e mbajtur më datë 12 nëntor 2024 nxori këtë: 

V E N D I M 

I. Obligohet Ndërmarrja Qendrore Termokos Sh.A., që të bëj shlyerjen e borxhit të 

konsumatores N. D., me shifër 010256, nga Prishtina, në vlerë prej 3,580 €, për periudhën 

1999 e deri me datë 08.01.2015, si dhe të evidentoj gjendjen reale të borxhit, sipas 

Aktgjykimit të Gjykatës Themelore – Departamenti për Çështje Administrative, i dt. 

06.04.2023, me shenjen A.nr.1804/19.  

II. Vendimi nxirret dhe publikohet në gjuhet zyrtare në Republikën e Kosovës. 

III. Vendimi hyn në fuqi në datën e miratimit të tij nga Bordi i ZRRE-së, dhe i njëjti do të 

publikohet në faqen elektronike zyrtare të ZRRE-së. 

A r s y e t i m 

Konsumatorja N. D., përfaqësuar nga Av. Vigan Rogova, me datë 30.03.2015, ka parashtruar ankesë në 

Zyrën e Rregullatorit për Energji, e kundër Përgjigjes së lëshuar nga NQ Termokos, lidhur me 

kontestimin e borxhit të energjisë termike, respektivisht lirimin e tërësishëm nga pagesa e borxhit për 

energji termike, deri me datë 08.01.2015, me pretendimin se nuk ka pasur fare ngrohje.  

Pasi që është shqyrtuar dhe analizuar me kujdes ankesa e konsumatorit dhe dokumentet e tjera 

relevante lidhur me rastin e konsumatorës, Departamenti për Mbrojtjen e Konsumatorëve në ZRrE, ka 

nxjerrë Vendim me nr. ZRrE/DMK_V_1936_19, i dt. 08.05.2019, me të cilin e ka aprovuar pjesërisht 

ankesën e konsumatores, ashtu që, e ka obliguar NQ Termokos që konsumatorin me shifër 010256 t’i 

bëjë zbritjen e tërësishme të faturës për muajin dhjetor 2014, pra konsumatori të mos faturohet fare 

për këtë muaj dhe shuma e faturuar për këtë muaj t’i zbritet nga borxhi i tërësishëm i konsumatorit 

ndaj ndërmarrjes.  

I pakënaqur me këtë Vendim, konsumatori brenda afateve ligjore ka parashtruar ankesë për Bordin e 

ZRrE-së, me kërkesën që të aprovohet në tërësi ankesa e konsumatorës, ashtu që të ndryshohet 

Vendimi i DMK-së ose lënda të kthehet në rishqyrtim dhe në rivendosje, si dhe, që konsumatorës t’i 

shlyhet borxhi në tërësi në shumën prej 3,580 € për arsye të parashkrimit dhe faturimit pa bazë, sepse, 

gjatë kësaj periudhe konsumatori nuk e ka pranuar shërbimin për të cilin është faturuar. 

Pas shqyrtimit dhe analizimit të kësaj ankese, Bordi i ZRrE-së, me datë 05.06.2019, ka nxjerrë Vendim 

me nr. V_1163_2019, me të cilin e ka refuzuar si të pabazuar ankesën e konsumatores, ashtu që në 

fuqi ka mbetur Vendimi i DMK-së me nr. ZRrE/DMK_V_1936_05_2019 i dt. 13.02.2019. 

I pakënaqur me këtë Vendim, brenda afatit ligjor, konsumatorja përmes padisë ka iniciuar konflikt 

administrativ, pranë Gjykatës Themelore, Departamenti për Çështje Administrative, për shkak se, nuk 

janë aplikuar drejtë dispozitat ligjore, nuk është vërtetuar drejtë gjendja faktike dhe nga faktet e 

vërtetuara është nxjerrë konkluzioni jo i drejtë. 

Pas mbajtjes së disa seancave gjyqësore, Gjykata Themelore në Prishtinë  - Departamenti për Çështje 

Administrative, me datë 06.04.2023, ka nxjerrë Aktgjykimin me A.nr.1804/19, me të cilin e ka aprovuar 

si të bazuar kërkesëpadinë e paditëses N. D., ashtu që, e ka anuluar Vendimin e ZRrE-së me nr. 

V_1163_2019 e dt. 18.06.2019 dhe është detyruar ZRrE që si autoritet përgjegjës, të siguroj që ofruesi 

i shërbimit N.P. “Termokos” Sh.a., me seli në Prishtinë, të evidentoj gjendjen reale të borxhit, të 

rregulloj faturimin për shumën e mbingarkuar për pagesë për borxhin në shumën prej 3,580 € e 

parashkruar, për periudhën 1999 – 08.01.2015 dhe se ky Aktgjykim zëvendëson aktin e anuluar dhe ka 

karakter të detyrueshëm. 

Brenda afatit ligjor, Zyra e Rregullatorit për Energji ka parashtruar ankesë në Gjykatën e Apelit, për 

shkak të vërtetimit të gabuar dhe jo të plotë të gjendjes faktike dhe zbatimit të gabuar të së drejtës 

materiale, me propozimin që të aprovohet si e bazuar ankesa e të paditurës ZRrE si e bazuar dhe të 

ndryshohet Aktgjykimi i Gjykatës Themelore në Prishtinë – Departamenti për Çështje A.nr.1804/19 e 

dt. 04.04.2023 dhe të refuzohet si e pabazuar kërkesëpadia e paditësit N. D.  

Me datë 22.08.2024, Gjykata e Apelit të Kosovës – Departamenti për Çështje Administrative, ka nxjerrë 

Aktgjykim me shenjën AA.nr.389/2023 dhe është refuzuar si e pabazuar ankesa e të paditurës Zyra e 

Rregullatorit për Energji, ndërkaq, Aktgjykimi i Gjykatës Themelore në Prishtinë – Departamenti për 

Çështje Administrative me A.nr.1804/2019 i dt. 04.04.2023 vërtetohet.  

Me të pranuar këtë Aktgjykim, Departamenti për Mbrojtjen e Konsumatorëve i është adresuar NQ 

Termokos, me kërkesën për zbatim të Vendimit gjyqësor me shenjën A.nr.1804/2019 për 

konsumatoren Nergize Dobruna, për shkak se, siç edhe është sqaruar në këtë kërkesë, pasi që ZRrE 

nuk ka mandat që si organ administrativ t’i shqyrtoj dhe të vendos rreth kërkesave të konsumatorëve 

për parashkrim të borxhit dhe se lidhur me këtë çështje veçse ka vendosur gjykata e shkallës së parë 

si dhe duke marrë për bazë faktin që ky vendim tashmë është i plotfuqishëm, i njëjti duhet të zbatohet 

si i tillë. 

Ndërkaq, me datë 22.10.2024, Zyra e Rregullatorit për Energji, e ka pranuar njoftimin nga NQ 

Termokos, në të cilin ndër të tjera është theksuar se, NQ Termokos e ka të pamundur që të zbatoj 

Aktgjykimin e Gjykatës Themelore si të tillë, me arsyetimin se, që nga paslufta e deri më sot, asnjë nga 

gjykatat kompetente në nivel vendi nuk ka nxjerrë një vendim, me të cilin është kërkuar që borxhi i 

konsumatorit/debitorit të shlyhet nga kartela dhe se NQ Termokos nuk e ka një rregullore të 

brendshme, përmes së cilës do të mund t’i shlyej borxhet e parashkruara.  

Nga sa më sipër, Bordi i ZRrE thekson se, duke qenë se ndërmarrja ka dështuar në përmbushjen e 

obligimeve të saj, gjegjësisht, nuk e ka inkasuar borxhin me kohë, përkundër që i ka pasur në 

dispozicion të gjitha mjetet ligjore për ta bërë një gjë të tillë e për më tepër, edhe nga ndërmarrja 

rikonfirmohet fakti që, meqenëse ky borxh është i parashkruar, ndërmarrja nuk ka asnjë mjet ligjor në 

dispozicion për ta inkasuar të njëjtin. Është e rëndësishme të theksohet po ashtu se, zbatimi i 

vendimeve gjyqësore është obligim ligjor i të gjitha institucioneve publike, përfshirë këtu edhe 

ndërmarrjen. Rrjedhimisht, Bordi ka vendosur që ta obligoj ndërmarrjen që ta bej shlyerjen e borxhit 

të konsumatores N. D., në shumën prej 3,580 €, si borxh i parashkruar, si në dispozitiv të këtij vendimi.  

Këshillë Juridike: Pala e pakënaqur me këtë Vendim mund të iniciojë konflikt administrativ në Gjykatën 

Kompetente, brenda tridhjetë (30) ditëve nga data e pranimit të Vendimit ose nga data e publikimit të 

tij në faqen elektronike të ZRRE-së, cilado që ndodh e fundit.  

Bordi i ZRRE-së: 

                                                                                        _____________________  
 Ymer Fejzullahu, Kryesues  

                                                                                        _____________________ 
                                                                                        Lutfije Dervishi, Anëtare 

 _____________________ 
                                                                                        Gani Buçaj, Anëtar 

______________________ 
 Arta Isufi, Anëtare 

______________________ 
 Adnan Preniqi, Anëtar 

 

 

 

 

Vendimi u dërgohet: 

 Paditëses/konsumatores N. D. (Av. Vigan Rogova, Lagjja Kalabria, Prishtinë) 

 Termokosit dhe 

 Arkivit të ZRRE-së. 
 

 


